
	“Улсын Хэвлэлийн Газар” 1983 онд Улаанбаатар хотноо эрхлэн хэвлүүлсэн “А. П. Чехов, Түүвэр зохиол” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ПЕЧЕНЕГ

	(Орчуулсан Р. Гүрбазар)

	 

	Урьд өмнө Кавказад алба хааж байгаад огцорсон, хасаг цэргийн офицер, одоо өөрийн сууринд сууж байгаа Иван Абрамыч Жмухин зуны нэгэн халуун өдөр хотоос суурин руугаа буцаж явжээ. Тэр бээр залуу цагтаа эрүүл саруул, бүл тэнхээтэй эр байсан бол одоо өтлөөд өтгөн хөмсөгтэй, ногоовтор туяа бүхий цагаан сахалтай, хатаж хорчийн бөгтийсөн өвгөн болжээ. Жмухин хот орж мацаг барин мөргөл хийгээд бичиг баримт батлагчид гэрээс бичиж өгөөд (хоёр долоо хоногийн өмнө тэр муужирч унасан байжээ) одоо вагонд явж байхдаа удахгүй үхэх тухай, үймээн сандрааны тухай, хорвоо ертөнцийн мөнх бусын тухай уйтгартай эвгүй бодолд дарагджээ. Донецын замд байдаг Провалье өртөөн дээр түүний сууж явсан вагонд дунд хэрийн насны мантгар тарган, цайвар үстэй, хуучирсан цүнх барьсан ноён орж ирээд Жмухины өөдөөс харж суужээ. Яриа эхэллээ.

	Жмухин цонх руу бодлогошронгуй харж ийн өгүүлэв.

	— Авгай авахад хэзээ ч оройтдоггүй юм. Би дөчин наймтай байхдаа авгай авахад оройтлоо гэж байсан боловч оройтоо ч үгүй, эртдээ ч үгүй юм. Ер нь тэгээд авгай авахгүй байх нь хамгийн зүгээр юм даа. Удаж түдэлгүй авгай гэдэг маань юм бүхнээс уйдаж үнэнээ ч хэлэхээ байчихна. Учир нь зол жаргалгүй өрх гэрийн амьдралаас тэр ичиж, нууж хаах болдог юм аа. Зарим нь авгайнхаа дэргэд «Маня минь, Маня минь» гэх авч өөрийнх нь дураар болдог бол мөнөөхөн Манягаа туламд чихээд ус руу чулуудчихмаар болдгийг мэдэж байна уу. Авгайтай байна гэдэг чинь бөөн уйтгар, ер тэнэг хэрэг байгаа юм. Хүүхэдтэй бол бүр дор гэдэгт та итгэнэ байх. Надад хоёр тэрсүүд гайхал бий. Энэ тал нутагт тэднийг хаана сургуульд оруулах билээ. Новочеркаскад сургуульд оруулна гэхлээр мөнгө байдаггүй, тэгээд л тэд энд чонын бэлтрэг шиг байж байна. Яваандаа зам тосож тонох юм байгаа биз.

	Цайвар үст ноён анхааралтай сонсон асуусан асуултад товчхоноор аяархан хариулах нь даруу, дөлгөөн зантай хүн бололтой. Тэр бээр өөрийгөө хувийн итгэмжлэгдэгч1 гэх ба Дюевка тосгон руу ажлаар яваа гэнэ.

	Жмухин өөртэй нь маргаж байгаа юм шиг байдлаар:

	— Үгүй тэр чинь манайхаас арваад мод хол шүү дээ. Одоо та өртөөн дээр морь хөлсөлж чадахгүй. Та манайд очиж унтаад, өглөө миний мориор явбал дээр юм шиг санагдаж байна, мэдэж байна уу гэхэд хувийн итгэмжлэгдэгч бодолхийлснээ зөвшөөрлөө.

	Тэднийг өртөөн дээр ирэхэд нар жаргах дөхсөн байлаа. Замын донсолгоо саад болж байсан болохоор өртөөнөөс суурин хүртэл тэд юм ярилцсангүй. Бүхээгт морин тэрэг дэвхцэж алдан донслох бүрдээ биеэ өвтгөв үү гэлтэй цурхиран уйлж байгаа юм шиг чахран, суудал нь их эвгүй байсан хувийн итгэмжлэгдэгч суурин үзэгдэхгүй нь үү гэж уйтгартайгаар урагшаа харж явлаа. Найман мод хэртэй явтал алсад хар өнгийн хавтгай чулуун хороо бүхий намхан хашаа байшин үзэгджээ. Байшин нь ногоон дээвэртэй боловч шавар нь ховхорсон, цонхнууд нь онигор нүд шиг дэндүү явцуу, жижигхэн ажээ. Суурин ээвэр газар байх ба эргэн тойрон ус, модны аль нь ч үзэгдсэнгүй. Зэргэлдээх газрын эзэд, хөдөөгийн эрчүүд түүнийг «Печенегийн гацаа» гэж нэрлэжээ. Олон жилийн өмнө энэ гацаанд хоносон явуулын газар хэмжигч, Иван Абрамычтай шөнөжин ярилцаад сэтгэл гонсойхдоо өглөө явах үедээ «Та чинь Печенег2 юм аа!» гэж хэлснээс «Печенегийн гацаа» нэр дэлгэрээд Жмухины хүүхдүүд том болж хөрш цэцэрлэг, амтат гуаны тариалан руу довтолдог болсноос хойш энэ хоч бүр зуршжээ. Иван Абрамыч дэндүү нуршин ярьдаг, ярих бүрдээ «Та мэдэж байна уу» гэж их хэлдэг болохоор тэр «Та мэдэж байна уу» хочтой болжээ.

	Хашаа дотор саравчны дэргэд нэг нь арван ес орчим настай хүү, нөгөө нь түүнээс дүү, хөл, толгой нүцгэн хоёр хүү зогсож байсан нь Жмухины хөвүүд ажээ. Морин тэрэг хашаа руу орох яг тэр үеэр бага хүү нь бархирч буй эм тахиаг дээш нь шидэхэд тэр нь нисэн агаарт дугуйрахад ах нь буудвал үхсэн тахиа газарт унажээ.

	— Манай хоёр гайхал нисэлт дунд буудах сургууль хийж байна гэж Жмухин өгүүлнэ.

	Үүдний пинд цонхигор царайтай, туранхай боловч залуу, сайхан эмэгтэй ирсэн хүмүүсийг угтлаа. Даашинзаар нь бол түүнийг зарц гэмээр ажээ.

	— Танилцуулахыг зөвшөөрнө үү, манай мөнөөхөн шаарнуудын эх Любовь Осиповна гэж Жмухин хэлээд бүсгүйд хандаж:

	— Эргээд яв, зочдыг дайл! Оройн хоол түргэн өгөөд орхи! гэв.

	Байшин хоёр хэсэгтэй ажээ. «Танхим» нэртэй хажуугийн намхан адартай, ялаа, шар зөгийгөөр дүүрсэн бүгчим нь өвгөн Жмухины унтлагын өрөө, нөгөө нь гал зуух ажээ. Тэнд хоол унд хийж эм галуу, эм цацагт хяруул өндгөө даран хэвтэж мөн Любовь Осиповна, хоёр хүүхдийн ор байдаг ажээ. «Танхимын» тавилгыг будаагүй, мужаан энд тэндээс нь хөрөөджээ. Хананд нь буу зэвсэг, ангийн богц, ташуур өлгөөстэй байх боловч аль эрт зэвд идэгдсэн, тоосонд даруулж сааралтсан байх ажээ. Ганц ч зураг байсангүй, урьд өмнө зурмал бурхан байсан хар самбар буланд байна.

	Залуу украйн хүүхэн ширээ бүтээж гахайн утсан мах, ногоотой шөл өглөө. Зочин архи уухаас татгалзан зөвхөн талх өргөст хэмх идвэл:

	— Гахайн утсан мах идэхгүй яав? гэж Жмухиныг асуухад:

	— Баярлалаа, бид иддэггүй юм. Би ер нь мах иддэггүй л дээ гэж зочин хариулав.

	— Яагаад тэр билээ?

	— Би цагаан хоол иддэг хүн. Амьтан алах нь миний үзэлд үл тохирно.

	Жмухин хоромхон зуур бодолхийлснээ шүүрс алдан удаанаар,

	— За тийм байж... Мах иддэггүй нэг хүнийг би бас хотод үзсэн юм. Одоо ийм ёс дэлгэрчээ. За яая гэхэв. Энэ чинь сайн л хэрэг. Бүгд алаад буудаад байхгүй, та мэдэж байна уу, хэзээ нэгэн цагт аяа татаж амьтан адгуусыг тайван болгох ёстой л доо. Алах хядах чинь ч нүгэл, хэлж ярих чинь ч нүгэл байгаа юм. Заримдаа туулайг буудаад хөлийг шархтуулахад хүүхэд шиг орилдог шүү дээ. Өвдөж байгаа хэрэг гэж хэлэв.

	— Өвдөлгүй яах вэ. Амьтан адгуус чинь хүн шиг тарчилна.

	— Тэр үнээн гэж Жмухин зөвшөөрөөд үргэлжлүүлэн, — Би энэ бүхнийг сайн мэднэ. Харин ганц юм ойлгогдохгүй юм. Та мэдэж байна уу, хүмүүс бүгдээрээ мах идэхгүй болчихвол гэрийн амьтад жишээ нь тахиа, галууг яах вэ? гэв.

	— Тахиа, галуу зэрлэг юм шиг чөлөөтэй болно.

	— Одоо л ойлгож байна. Үнэндээ хэрээ, алагтуу гээд л байж байхад тэдгүйгээр болж л байна. Тиймээ, тахиа, галуу, туулай, хонь цөм л чөлөөтэй амьдарч баярлах болно. Та мэдэж байна уу, бурхан тэднийг ивээгээд тэд биднээс айхгүй болно. Тэгээд энх тунх, амар жимэр байх болно. Тэгэхдээ, та мэдэж байна уу, би нэг юм ухаарахгүй байна гэж гахайн утсан мах руу Жмухин харж:

	— Гахайг яах билээ? гэж асуув.

	— Тэд бусадтайгаа адилхан чөлөөтэй байх болно.

	— За, тийм байна. Үгүй тэгэхдээ, та мэдэж байна уу, тэднийг алахгүй болохоор үржээд ирэхээр өвс, ногооноос хагацах болно шүү дээ. Гахайг хэрэв харж хандахгүй дураар нь тавьчихвал бүх юмыг ганц өдөр л сүйтгэчихнэ шүү дээ. Гахай бол гахай, түүнийг тэгж нэрлэсэн нь санаандгүй хэрэг биш ээ...

	Оройн хоолоо идэцгээлээ. Жмухин ширээнээс босож тасалгаа дундуур нааш цааш яван ярьсаар байлаа... Тэр хүн ямар нэг ноцтой чухал юмны тухай ярих, бодох дуртай ажээ. Тэр бээр өтлөөд ирэхээрээ үхэхдээ аймшиггүй байхын тул ямар нэг юмыг гоцлон үзэж тайвшрахыг хүсэж байжээ. Өргөст хэмх, талханд цадаад үүндээ хангалуун болж уйтгарлан авдар дээр юм ярилгүй тэсвэртэйгээр сууж буй, эрүүл саруул, манцгар тарган энэ зочин шиг номхон, сэтгэл санаа нь амар амгалан, өөртөө итгэлтэй байгууштай байжээ. Үүдний пингээс түүнийг харвал байраас нь хөдөлгөхийн аргагүй бул хар чулуутай адилхан ажээ. Хүн амьдралдаа барьж авах юмтай тулгууртай байна гэдэг өөрт нь сайн хэрэг ажээ.

	Жмухин үүдний пингээр дамжин шатан дээр гарснаас хойш шүүрс алдан бодлогошронгуйгаар өөртөө «За, тийм байдаг байж» гэж хэлэх нь сонсогдоно. Нэгэнт харанхуй болж тэнгэрт энд тэндгүй од түглээ. Өрөөнд гэрэл асаагаагүй байлаа. Хэн нэгэн хүн танхимд сүүдэр шиг чимээгүй орж ирээд үүдний дэргэд зогссон нь Жмухины авгай Любовь Осиповна ажээ. Тэр бээр зочны өөдөөс харалгүй аймхай дуугаар:

	— Та хотоос яваа юу? гэж асуулаа.

	— Тийм ээ, би хотод суудаг.

	— Ноёнтон минь, та ном эрдмийн талын хүн байх. Бидэнд сургаж туслаач. Бид өргөдөл өгмөөр байна.

	— Хаана? гэж зочин асуув.

	— Сайн хүн гуай, бид, хоёр хүүхэдтэй юм. Тэднийг аль хэдийнээ сургуульд өгөх болсон боловч манайд хэн ч ирдэггүй болохоор хэнтэй ч зөвлөж ярьж чадахгүй юм. Би өөрөө юу ч мэддэггүй хүн. Хэрэв тэднийг сургуульд оруулахгүй ерийн хасаг цэргийн албанд авчихна. Тэгвэл муу болно, ноёнтон гуай! Бичиг үсэггүй хүн хөдөөгийн эрчүүлээс дор. Иван Абрамыч тэднээс сэжиглэж өрөөндөө ч оруулдаггүй юм. Тэр хүүхдүүдийн буруу гэж үү? Ядахдаа багыг нь сургуульд оруулах юм сан. Үнэндээ мөн хөөрхийлөлтэй байна, мөн хөөрхийлөлтэй байна! гэж тэр бүсгүй сунжруулан хэлэхэд дуу нь чичирхийлж байлаа. Ийм намхан, залуу эмэгтэй том болсон хүүхдүүдтэй гэхэд итгэмээргүй санагдана. Жмухин үүдэн дээр үзэгдэн:

	— Эх чи, юу ч мэдэхгүй, энэ чинь чиний ажил биш. Чи зэрлэг үгээр зочныг битгий хоргоо. Яв! гэв.

	Любовь Осиповна гарсан боловч үүдний пинд шингэн дуугаар,

	— Мөн хөөрхийлөлтэй байна аа! гэж давтан хэлнэ.

	Танхимд буйдан сандал дээр ор засаад түүнийг харанхуй байлгахгүйн тул дэнлүү асаалаа. Жмухин унтлагын тасалгаандаа хэвтэв. Тэр бээр хэвтэж байхдаа өөрийн ухаан санаа өтөлсөн тухай, үхлийг сүрхий санагдуулан айлгаж сандраасан, саяхан муужирч унасан тухай боджээ. Жмухин ганцаараа байхдаа нам гүмийн дунд юм эргэцүүлэн бодох дуртай, тэгэхэд өөрийгөө их сүрхий гүн бодолтой хүн, энэ хорвоод түүнийг зөвхөн чухал асуудал эзэгнэж байгаа юм шиг санагдана. Одоо юм бүхнийг бодож байхад бусдынхтай адилгүй, тун сүрхий, амьдралдаа удирдлага болохуйц тийм ганц бодол санаан дээр тогтмоор түүнд санагдан яг өөр шигээ амьдралаа их сүрхий, гүн агуулгатай болохуйц тийм ямар нэгэн дүрэм бодож олохыг тэр хүн хүсэж байлаа. Тэр өвгөн мах, ер бүх тансаг юм хэрэглэхээ боливол мөн сайхнаа. Хүн бие биеэ, адгуусан амьтныг алж хөнөөхгүй цаг эрт орой хэзээ ч гэсэн ирнэ, тэгэхгүй ч байж, болохгүй гэж бодоод тийм цагийг төсөөлөн үзэж бүх адгуусан амьтдын ертөнцөд өөрийгөө байгаа гэж дүрслэн санангуут гэнэт гахайны тухай дахин бодмогц түүний толгойд бүх юм хутгалдаж орхилоо. Тэр бээр гүнээр шүүрс алдан:

	— Түүх, бурхан өршөөх болтугай! гэж бувтнаад, — Та унтаж байна уу гэж асуулаа.

	— Үгүй.

	Жмухин орноос босож ганц дотуур цамцтай үүдний босгон дээр хатангир шөрмөслөг хөлөө зочинд харуулан зогсоод ийн өгүүллээ.

	— Одоо янз бүрийн утас цахилгаан, та мэдэж байна уу, ер янз бүрийн гайхамшигтай юм гараад ирсэн байхад хүнд дээрдсэн юм алга. Гуч, дөчин жилийн өмнө бидний үед хүмүүс бүдүүлэг, хэрцгий байсан гэлцдэг, одоо тиймгүй гэж үү? Үнэхээр бидний үед ёсорхож нэрэлхдэггүй байсан нь үнэн. Кавказад бид нэг удаа жижиг горхины эрэг дээр хийх юмгүй бүтэн дөрвөн сар болсныг би санаж байна. Би тэгэхэд цагдаагийн бага дарга байсан юм. Нэг сонин явдал болж билээ. Манай зуутын байрлаж байсан горхины эрэг дээр, та мэдэж байна уу, бидний алсан нэг ноёныг оршуулсан юм. Та мэдэж байна уу, шөнө болгон ноёны бэлэвсэн хатан булшин дээр ирж уйлдаг, тэр хатан уйлан хайлж, гиншин орилоход биднийг бас уйтгарт оруулж үл унтуулна. Нэг, хоёр шөнө унтахгүй байлаа. Дахиад бас, бид бүр залхаж гүйцлээ. Зөвөөр бодож үзэхэд үнэндээ унтахгүй байж яаж болох билээ чөтгөр алгадмар гэж. Ийм хараал хэлсэнд өршөөгөөрэй. Бид тэр хатныг барьж аваад жанчиж орхисон чинь ирэхээ больсон юм. Ийм л байгаа юм. Одоо мэдээжийн тийм хүмүүс байхгүй, жанчих ч үгүй. Хүмүүсийн амьдрал дээрджээ. Эрдэм ухаан ч илүү болж. Гэвч, та мэдэж байна уу, оюун ухаанд ямар ч өөрчлөлт гарсангүй. Бас манай энд нэг газрын эзэн байдаг юм. Та мэдэж байна уу, тэр хүн уурхайтай юм. Хаашаа ч явахын аргагүй, иргэний үнэмлэхгүй тэнүүлчид тэнд ажилладаг юм. Хагас сайн өдөр бүр ажилчдад хөлс төлөх ёстой боловч мөнгө хайран болохоор хөлс төлмөөргүй болдог. Тэгээд тэр газрын эзэн бүрх өмсөж явдаг болохоос мөн л нэг тэнүүлчийг олж хэрэг хөтлөгч болгоод «Чи битгий мөнгө төл, ганц ч мөнгө өгч болохгүй. Тэд чамайг зодно биз. Зодоход нь чи тэсэж үз. Үүний чинь төлөө хагас сайн өдөр болгон би чамд арван рубль өгч байя» гэж хэлжээ. Тэгээд хагас сайн өдрийн орой ажилчид хөлсөө авах гэж ирэхэд хэрэг хөтлөгч «Байхгүй!» гээд хэрүүл маргаан, зодоон нүдээн болно. Өнөө хүнийг хөл, гараар ээлжлэн балбана. Та мэдэж байна уу, өлссөнөөс болж зэрлэг болсон хүмүүс хэрэг хөтлөгчийг ухаангүй болтол зодож орхиод хандсан зүгтээ арилж өгнө. Хэрэг хөтлөгч рүү ус цутгахыг эзэн тушаагаад дараа нь арван рубль шүдэнд нь зуулгаж орхиход цаадах нь аваад баярлана. Чухамдаа арван рубль төдийгүй гуравтын дэвсгэрийн төлөө ч боомилуулахад бэлэн байдаг ажээ... Тэгээд даваа гарагт хэзээ ч, хаашаа ч явах аргагүй болсон шинэ ажилчид ирнэ... Хагас сайн өдөр өнөө явдал давтагдана.

	Зочин эргэж буйдан сандлын түшлэг рүү харж нөгөө талаараа хэвтээд нэг юм бувтналаа. Жмухин үргэлжлүүлэн:

	— Өөр нэг жишээ байна. Нэг удаа энд боом гарсан юм. Та мэдэж байна уу, мал адгуус, ялаа шиг хиарлаа. Малын эмч нар ч ирсэн. Үхсэн малыг зайтайхан газар гүн булж шохой мохой дээгүүр нь асгаж байх хатуу тушаал гарсан юм. Та мэдэж байна уу, шинжлэх ухааны үүднээс тэр. Миний нэг морь үхлээ. Би ёс журмаар нь булж орхиод арваад пүү цэрд асгалаа. Тэгээд юу болсон гэж санана? Та мэдэж байна уу, манай гайхлууд, миний өнөө хүүхдүүд маань шөнө очиж морийг ухаж гаргаад арьсыг өвчиж гурван рублиэр зарсан байхгүй юу. Ийм л байгаа юм. Тэгэхээр хүний яс сайжирсангүй, харин өөх идэвч өөриймсөхгүй гэдэг л болж байна гэсэн үг. Бодууштай юм их байна аа. Та юу гэж бодож байна вэ? гэв.

	Цонхны нэг талаар хаалганы завсраар цахилгаан манасхийлээ. Ширүүн борооны өмнө бүгчим болж шумуул хазна. Жмухин өрөөндөө хэвтээд юм бодно дуу алдаж өөртөө «За, тийм байдаг байж» гэж үглэсээр байхад унтах аргагүй байлаа. Хаа нэг газар алсад аянга нижигнэнэ.

	— Та унтаж байна уу?

	— Үгүй гэж зочин хариулав.

	Жмухин босож өсгийгөөр дэвслэн явж танхимаар өнгөрөн үүдний пинд орсноо ус уухаар гал тогоонд орлоо. Жаахан байзнаснаа домботой ус барьсаар орж ирнэ:

	— Та мэдэж байна уу, хорвоод хамгийн муухан юм бол тэнэг мулгуу зан байгаа юм. Миний Любовь Осиповна өвдөг дээрээ сөхөрч суугаад бурханд мөргөдөг юм. Шөнө болгон мөргөнө. Тэр бээр эхлээд хүүхдүүдээ сургуульд өгөх, тэгээд хүүхдүүд нь ерийн хасаг болж цэргийн албанд яван тэнд нурууг нь сэлмээр балбахаас айж мөргөнө. Гэтэл сургуульд сургахын тулд мөнгө хэрэгтэй, түүнийг хаанаас олох билээ? Духаараа шал балбасан ч хэрэв байхгүй бол байхгүй л хэвээрээ шүү дээ. Цаашилбал эмэгтэй хүн бүр түүнээс илүү хувь заяагүй хүн хорвоод байхгүй гэж боддог юм, та мэдэж байна уу, тэгээд л мөргөл хийдэг юм. Би илэн далангүй хүн болохоор танаас юу ч нуухыг үл хүснэ. Любовь Осиповна ядуу айлын охин, хонхчны хүүхэд. Би түүнийг арван долоотой байхад нь авгайгаа болгосон юм. Идэх уух юмгүй, гачигдсан дутагдсан, дандаа хэрүүл уруултай айл болохоор намайг газартай, аж ахуйтай, ямар ч гэсэн офицер болохоор, түүнийг надтай суулгасан юм. Надтай суухад түүнд тааламжтай байсан юм. Надтай суусан анхны өдрөөс аваад хорин жилийн турш уйлсан юм. Нүд нь дандаа нойтон байдаг юм. Любовь Осиповна юм бодоод суугаад байдаг юм. Юун тухай боддогийг асуу л даа? Эмэгтэйчүүд юун тухай бодож болох вэ? Юун тухай ч биш. Эмэгтэйчүүдийг би хүн гэж боддоггүй, гэж ярилаа.

	Хувийн итгэмжлэгдэгч түргэн гэгч өндийн суугаад:

	— Уучлаарай, би их бүгчимдээд байна, гаръя гэж хэлэв.

	Эмэгтэйчүүдийн тухай Жмухин үргэлжлүүлэн ярьсаар үүдний пингийн түгжээг мулталж хоёул гадагш гарлаа. Тэнгэрт арван тавны сар гийж сарны гэрэлд байшин, саравч өдрийнхөөс цайруу болсон мэт үзэгдэнэ. Бараан сүүдрийн хоорондуур өвсөн дээгүүр хурц гэрэл туссан нь мөн л цайрч байлаа. Баруун талд алсад тал нутаг үзэгдэн түүний дээгүүр одод чимээгүйхэн жирэлзэнэ. Тэдгээр одод гүн ангал руу ширтэж байгаа юм шиг хязгааргүй алсад, их нууцлаг юм шиг үзэгдэнэ. Зүүн талд тал нутгийн дээгүүр ширүүн борооны хөө шиг хүнд хүнд үүл нэг нь нөгөө дээрээ давхарлаад тэдгээрийн сэжүүрт сарны гэрэл туссан нь цагаан цасан оргилтой уулс, харанхуй, ой, тэнгис байгаа юм шиг үзэгдэнэ. Цахилгаан жирсхийж аянгын намуухан дуу сонсогдох нь ууланд тулалдаан болж байна уу гэлтэй.

	Гацааны хажууханд шөнийн бяцхан шар шувуу «Унтаж байна! Унтаж байна!» гэж нэгэн хэмээр дуугарна.

	— Одоо хэдэн цаг болж байна? гэж зочин асуув.

	— Хоёр цаг өнгөрч байна.

	— Үүр цайтал бас л өдий байна аа даа.

	Тэд байшинд орж дахин хэвтлээ. Унтмаар байлаа. Борооны өмнө унтахад мөн таатай байдаг шүү дээ. Гэвч өвгөн сүрхий чухал зүйл бодмоор, бодох төдийгүй тунгаан бодмоор санагдана. Тэгээд Жмухин үхэх ойртож байхад оюун санаагаа бодож өдрөөс өдөрт, жилээс жилд ажиглагдамгүйгээр, ор мөргүйгээр газар авсаар буй алмай энэ байдлыг зогсоовол сайн сан гэж тэр бээр тунгаан боджээ. Бас алсын алс газар явган явах жишээний ямар нэгэн гавьяа байгуулах юм уу, энэ залуу шиг мах идэхгүй байх юм сан гэж боджээ. Тэгээд Жмухин амьтан адгуусыг алахгүй болох тэр цагийг тодын тодоор дахин төсөөлөн бодож байснаа гэнэт түүний толгойд бүх юм хутгалдаж орхиод учир утга нь ойлгогдохгүй болчихлоо.

	Ширүүн бороо хажуугаар өнгөрсөн боловч үүлний сэжүүр дайрч бороо байшингийн дээвэр дээр дуслан өнгөрлөө. Жмухин босож хөгширснөөс болж аахилан суниагаад танхим руу харлаа. Зочин унтаагүй байгааг тэр бээр ажиглан:

	— Манай Кавказад, та мэдэж байна уу, цагаан хоол иддэг нэг хурандаа байсан юм. Тэр хүн мах идэхгүй, хэзээ ч ан хийдэггүй, хүмүүсээ загас бариулдаггүй байсан юм. Үнэндээ би учрыг нь мэднэ ээ. Бүх адгуусан амьтан чөлөөтэй амьдрах ёстой л доо. Ганцхан гахайг харж хандахгүйгээр дураар нь явуулж болно гэдгийг л би ойлгохгүй байна...

	Зочин өндийн суулаа. Түүний цонхийж үрчийсэн царайд харамсал, ядралын шинж илэрнэ. Тэр хүн хэдийгээр туйлдан ядарсан нь илэрхий авч номхон эелдэг зан нь өөрийн харамслыг хэлүүлсэнгүй.

	— Үүр нэгэнт цайжээ. Та морь бэлтгэ гэж тушаагаач гэж тэр даруухнаар хэлэв.

	— Яаж байгаа нь тэр билээ? Бороо өнгөртөл хүлээгээч.

	— Үгүй, үгүй би одоо л явмаар байна гэж зочин гуйсан янзаар хэлээд хувцсаа яаран өмсөв.

	Морь бэлэн болох үед нар гарчээ. Бороо саяхан зогсоод үүл хурдан нүүж тэнгэрт цэнхэр туяа улам нэмэгдлээ. Шалбаагт анхны гэрэл туслаа. Хувийн итгэмжлэгдэгчдийг цүнхээ аван морин тэргэнд суухаар үүдний пингээр гарахад цонхийж цайсан, өчигдрөөсөө ч илүү цонхийсон, улайсан царайтай Жмухины авгай бяцхан охиных шиг гэнэн байдлаар нүдээ үл цавчин түүнийг харах нь, «Эндээс би явбал ямар их бахтай байх бол!» гэсэн гунигт царай гарган залуу эрд атаархсан байдал илт үзэгдэнэ. Бас хүүхдүүдийнхээ тухай зөвлөгөө авах ёстой юм сан гэж хэлэхийг хүссэн нь илт байлаа. Хэчнээн харамсалтай билээ! Энэ хүн бол эхнэр, эзэгтэй, зарцын аль аль нь ч биш ядарсан толгой хоргодогч, хэнд ч хэрэггүй хамаатан нь ажээ... Түүний нөхөр тасралтгүй үглэж нааш цааш гүйн зочныг үдэж байхад тэр бүсгүй буруутан мэт айж үг хэлэх боломжийн мөчийг хүлээн хана налан зогсож байлаа.

	— Дахин манайхаар ирж хайрлаарай. Байгаа нь энэ, бүү голоорой! гэж өвгөн зогсоо зайгүй давтан өгүүлнэ.

	Зочин түүнийг саатуулах вий гэж айсан юм шиг, их сэтгэл ханамжтай тэргэнд яаран суулаа. Морин тэрэг өчигдрийнх шигээ дэвхцэн донсолж чахрах ба тэрэгний ард уясан хувин зогсолтгүй жингэнэнэ. Хувийн итгэмжлэгдэгч Жмухиныг сүрхий царайгаар эргэж харсан нь мөнөөхөн газар хэмжигч шиг түүнийг печенег юм уу, өөр үгээр хочлох юм сан гэсэнтэй адил харагдавч түүний номхон зан даруулга болж амаа барин юу ч хэлсэнгүй. Гэвч хаалган дээр очоод тэссэнгүй өндийж:

	— Та намайг залхааж гүйцлээ! гэж ууртайгаар чанга хашхираад хаалгаар гарч далд оржээ.

	Саравчны дэргэд Жмухины том хүү буу, бага нь хурц улаан залаатай саарал эр тахиаг барин зогсож байлаа. Бага хүү эр тахиаг байдаг чадлаараа дээш шидэхэд тахиа байшингаас дээр хөөрснөө тагтаа шиг агаарт эргэлдэхэд том хүү буудвал тахиа чулуу шиг газарт уналаа.

	Зочны энэ санамсаргүй жигтэйхэн хашхирсныг яаж хэрхэн тайлбарлахаа өвгөн үл мэдэн эвгүйрхэж байшин руугаа яаралгүй явжээ. Тэгээд тэр бээр ширээний дэргэд сууж одоогийн оюун ухааны чиглэл, бүх нийтийн зан суртахуун доройтсон тухай, цахилгаан утас, энэ бүхэн огт хэрэггүй болох тухай удаан эргэцүүлэн бодоод жаахан тайвширч яаралгүйгээр юм идээд таван аяга цай ууж унтахаар хэвтжээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

А. П. ЧЕХОВ, ТҮҮНИЙ УРАН БҮТЭЭЛИЙН ТУХАЙ

	 

	Антон Павлович Чехов бол 1860 оны нэгдүгээр сарын 17-нд Таганрог хотноо төрж 1904 оны долоодугаар сарын 2-нд Германы Баденвейлер гэдэг сувиллын газар нас барсан Оросын үргэлжилсэн үгийн гарамгай зохиолч юм. А. П. Чехов 1879 онд дунд Сургууль 1884 онд Москвагийн их сургуулийн анагаах ухааны ангийг тус тус төгсгөн эмчийн мэргэжил эзэмшжээ. А. П. Чехов өнгөрсөн зууны далаад оны сүүлчээр уран зохиолын үйл ажиллагаагаа эхэлж шог өгүүлэл бичин «Мельпомений үлгэрүүд» өгүүллэгийн түүвэр, «Алаг цоог өгүүллэгүүд», «Бүрэнхийд», «Гэм зэмгүй хэл яриа», «Өгүүллэгүүд», «Уйтгарласан хүмүүс» зэрэг олон өгүүлэл нийтлүүлсэн нь Орос оронд хамжлагат ёсыг халсны дараа богино хэлбэрийн үргэлжилсэн үгийн зохиолын авьяаслаг нэгэн зохиолч тодрон гарсныг олны өмнө илтгэн харуулжээ.

	1893 оноос зохиолчийн уран бүтээлийн шинэ үе эхлэн «Дугтуйтай хүн», «Морин хад», «Дурлалын тухай», «Сүйт бүсгүй» зэрэг өгүүллэг, туужид нийгмийн янз бүрийн давхаргын хүмүүсийн оюун санааны доройтлын байдал, тэдгээрийн сэрж сэхээрэн сайн сайхан амьдрал өөд тэмүүлж эхэлснийг тод томруунаар дүрслэн гаргажээ.

	А. П. Чеховын зохиолын баатрууд бол тариачдаас эхлээд ихсийн зиндааны хатад авхай нар, оюутнаас эхлээд профессор, санваартнууд хүртэл өөрийн амьдарч байсан нийгмийн давхаргын бүх хүмүүсийг хамарч, яваа яваандаа сэхээтэн ба ард түмний дундаас гарсан хүмүүсийн хувь заяаг нийгмийн дэвсгэр дээр дүрслэн үзүүлэхэд бүрэн чиглэгдэж байжээ. Түүний ихэнх зохиолд баатруудын нь хайхрамжгүй үзэл санаа ихэнхдээ хоёр чиглэлээр өрнөдөг сонин онцлог ажиглагддаг юм. Энэ нь сэтгэл санаагаар тайвширсан сэхээтэн хүн «дугтуй» дотор ялзрах юм уу, эсвэл жирийн ард түмний дундаас гарсан, мартагдаж, амьдралдаа залхаж гүйцсэн хөөрхий хүмүүс тогтнож буй нийгмийн байгуулалттай зөрчилдөж байдагт оршино. Үүгээрээ зохиолч худал хуурмаг, зальхай шунаг зан төрх, жирийн хүмүүсийн зовлон зүдүүр, өлсгөлөн гачигдалд тулгуурласан нийгмийн байгууллыг хайр найргүй шүүмжилжээ. Тус түүвэрт орсон зохиолуудын санаа, агуулга ч ийм байна.

	«Бүдүүн нарийн хоёр» өгүүллэгт багын хоёр найз олон жил уулзаагүй байгаад санамсаргүй уулзалдахад нэг нь 3-р зэргийн дээгүүр албан тушаалтан болсон байхад нөгөө нь шалихгүй өчүүхэн 8-р зэргийн албан хаагч байсан нь албан тушаал, хэргэм зэрэг хамгийн чухал хэмжүүр болж хүний амьдралд хүнлэг санаа шийдвэрлэх үүрэгтэй биш, харин албан тушаал, зэрэг хэргэмийн өмнө бөхөлзөн долигонох нь хөрөнгөтний нийгмийн албан хаагчдын эрхэмлэх зүйл болж байна. Хөрөнгөтний нийгэм хүнийг ийм арчаагүй байдалд оруулжээ. «Хамелеон» гэдэг алдарт өгүүллэгтээ зохиолч мөн ийм санааг яруу тод гаргажээ. Улааныг үзэж урван, шарыг үзэж шарвадаг нь хаант Оросын цагдаагийн албаны нийтлэг шинж болж байна.

	«Бага дарга Дэлсдэг» өгүүллэгт хаант Оросын хүнд сурталт цагдаагийн бурангуй дэглэмд оодорсон, огцорсон цэрэг жирийн хүмүүст юм бүхэн хориотой байх ёстой гэж хаант засаг шигээ яс махандаа хүртэл итгээд тэнэг мугуйд аашилж дураараа дургиж явааг инээдэмтэйгээр дүрслэн гаргажээ.

	А. П. Чехов наяад оны сүүлчээр төрсөн нутаг Таганрог, Доны тал нутгаар аялж залуу насны дуртгалаа сэргээсний үр дүнд «Хээр тал» туужийг бичжээ. Эл туужийг тэр үеийн Оросын дэвшилт шүүмжлэгчид, зохиолчид уран зохиолд гарсан том үйл явдал гэж баяр хүргэн угтсан нь жирийн ахуй байдлыг уянгын өвөрмөц аялгаар гэнэт сэргээн баясгуулж амьдралын яруу сайхныг илэрхийлж гаргасан зохиолчийн авьяас билгийг зүй ёсоор үнэлсэн үнэлгээ байжээ.

	Монголын уншигчдын сайн мэддэг «Сээхэлзүүр» өгүүллэг нь оросын сэхээтнүүдийн дунд байсан амьдрал, ахуйн хоёр өөр эрмэлзэл, хоёр өөр чиглэлийг ончтой тусган харуулжээ. Гэвч хаант Оросын нийгмийн нөхцөлд сэхээтэн хүний сайн сайхан эрмэлзэл, идэвхийг өрнүүлэх хүчин зүйл огт байхгүй, харин ч тэднийг баллан хөнөөж завхуул зайгуул зан араншинг дэвэргэх бололцоо нөхцөлийг бүрдүүлж байдгийг энэ өгүүллэгт тод дүрсэлжээ. Ийм учраас хүрээлэн байгаа орчныхоо наана цаанахыг ухаарч эхэлж буй сэхээтнүүд аж төрж байгаа нийгмээсээ тасран ганцаардах, цөхрөнгүй байдалд ордог тавилантайг «Хэл бичгийн багш», «Цамхагт байшин» өгүүллэгүүдэд гарган үзүүлжээ. «Дугтуйтай хүн» бол А. П. Чеховын бүтээсэн гол дүрийн нэг юм. Зохиолч хаант Оросын бүхнийг хориотой байлгах цагдаагийн дэглэмийг сэхээтний хүрээнд гарган үзүүлээд хөрөнгөтний нийгмийн эрэмдэг зэрэмдэг, ялзармал байдлыг ой ухаанд шингэхүйц дүрсэлжээ. Ийм ч учраас хөрөнгөтний нийгмийн мөн чанарыг шүүмжлэхдээ В. И. Ленин энэ дүрийг байн байн ашигладаг байжээ.

	А. П. Чехов эмчийн хувьд хүн амын янз бүрийн давхаргынхантай нягт холбоотой байсны үр дүнд «Жалга дотор», «Сүйт бүсгүй» зэрэг олон зохиолоо туурвижээ.

	А. П. Чеховын уран бүтээлтэй монголын уншигчид 1936 оноос эхлэн танилцаж түүний олон сайхан зохиолыг монгол хэлнээ орчуулж Чеховын зохиолын түүврийг хэд хэдэн удаа хэрлэн гаргасан нь манай уншигчдын ширээний ном болж их түгээмэл дэлгэрчээ. Уншигчдад толилуулж буй энэ түүвэрт урьд өмнө монгол хэлээр орчуулж манай уран зохиолын орчуулгын санд үнэт бүтээл болсон хэд хэдэн шилдэг орчуулгыг шинээр редакторлан оруулахын хамт зарим зохиолыг нэмж орчуулсан нь Оросын гарамгай зохиолчийн зохиол бүтээлтэй монгол уншигчдыг танилцуулахад тус дөхөм болно гэж найдаж байна.

Заметки

		[←1]
	 Хууль цаазын боловсрол заавал эзэмшсэн байх шаардлагагүй өмгөөлөгч, хүмүүсийн хувийн хэргээр хөөцөлдөх үүрэгтэн (Орч.)




	[←2]
	 VIII-IX зууны үед Баруун Өмнөд Европын хэсгээр, IX зууны үед Өмнөд Оросын тал нутгаар нутаглаж байсан түрэг, сармат гарлын нүүдэлчин овог, Орос газар луу үе үе уулгалан дайрдаг байсан учраас зэрлэгүүд гэсэн нэртэй болжээ (Орч.)

